
lamanja ia toeroen dengen lebet, terbantoe oleh tioepannja angin kidoel jang santer, hingga antero straat seperti tertoetoep oleh daon-daon jang rontok dan tjabang-tjabang aloes dan kering jang patah dari poehoen-poehoen jang toemboe di pinggir djalan. Sampe djam 7 malem baroelah itoe angin brenti dan itoe oedjan sedikit soeroet, koetika mana digoenaken oleh itoe orang-orang jang abis menonton aken poelang ka roemahnja.

Antara penonton-penonton Tionghoa jang kena terpegat oleh itoe oedjan angin, ada djoega Willem Tan dan Johan Liem, jang doedoek di tepas roemahnja saorang kampoeng dengen roepa kesel, apalagi sebab marika soedah merasa lapar. Koetika meliat itoe oedjan moelai soeroet, Tan berkata pada sobatnja:

„Johan, sekarang kita boleh tjoba brangkat, sebab kaloe maoe toenggoein sampe ini oedjan brenti betoel, brangkali tenga malem kita baroe bisa poelang ka roemah; tida kenapa pakean kita basa”.

„Akoe boekan toenggoein oedjan, hanja maoe toenggoe sampe kita dapet satoe deeleman atawa sado”, saoet Johan Liem.

— „Kaoe toch ada bawa fiets, dan akoe boleh membontjang di blakangmoe”.

